
Yeri gəlmişkən, xatırladaq ki, 
1992-1993-cü illərdə Ermənistan təkcə 
Qarabağın dağlıq hissəsini tutmaqla 
kifayətlənməmişdi və təcavüzkarlığını 
daha da genişləndirmişdi. Belə ki, 
1993-cü il martın 27-dən aprelin 2-dək 
Ermənistan silahlı qüvvələri tərəfindən 
Azərbaycan Respublikasının Kəlbəcər 
rayonu işğal edilmişdi. Azərbaycan 
Kəlbəcər rayonuna erməni təcavüzü 
başlayandan dərhal sonra bölgədə 
yaranmış vəziyyət haqqında BMT-
nin Baş katibinə və Təhlükəsizlik 
Şurasının sədrinə məlumat vermiş-
di. Azərbaycanın bu tələbi Türkiyə 
tərəfindən müdafiə olunmuşdu. Məhz 
Kəlbəcərin işğalından sonra Türkiyə 
dövləti Ermənistanla sərhədini bağla-
mışdı.

Kəlbəcərin işğalının əsas 
səbəbkarının xəyanətkar AXC-
Müsavat hakimiyyəti olduğu sirr deyil. 
Bunu o dövrün insanları yaxşı xatırla-
yırlar. Məhz onların yarıtmaz fəaliyyəti 
nəticəsində 1993-cü ilin aprel ayında 
Kəlbəcər işğal edildi. Bu zaman çox 
sayda insan erməni faşizminin qurba-
nına çevrildi, sağ qalan soydaşlarımız 
isə məcburi köçkün həyatı yaşadı. 

Dövlətimizin başçısı ayrı-ayrı 

çıxışlarında Kəlbəcərin işğalının AXC-
Müsavat hakimiyyətinin ilk cinayəti 
olmadığını, bundan əvvəl isə Şuşanın 
və Laçının işğal altına düşməsində də 
xəyanətkar mövqe tutduğunu diqqətə 
çatdırıb. 

Prezident İlham Əliyev və  birinci 
xanım Mehriban Əliyevanın Kəlbəcər 
şəhərinə səfərləri çərçivəsində 
dövlətimizin başçısı burada Dövlət 
bayrağını ucaltdıqdan sonra etdiyi çıxı-
şında bununla bağlı deyib: “Kəlbəcərin 
azad edilməsi tarixi hadisədir. 
Kəlbəcərin işğal altına düşməsi isə 
xalqımızın böyük faciəsi idi. Çünki La-
çın və Şuşa rayonları 1992-ci ilin may 
ayında işğal altına düşəndən sonra 
ermənilərin növbəti hədəfi Kəlbəcər idi. 
Şuşa və Laçının işğalı ilə bağlı artıq 

Azərbaycanda çox dəqiq təsəvvür 
var. Hər kəs bilir ki, Şuşa və Laçının 
işğala məruz qalması AXC-Müsavat 
cütlüyünün xəyanəti nəticəsində baş 
vermişdir. O vaxt hakimiyyət uğrunda 
mübarizə gedirdi, AXC-Müsavat cütlüyü 
hakimiyyətə can atırdı, nəyin bahasına 
olursa-olsun hakimiyyəti zəbt etməyə 
çalışırdı və onların nəzarəti altında olan 
bəzi qüvvələr, bəzi satqınlar Şuşanı 
demək olar ki, ermənilərə təhvil verdilər 
və Şuşa demək olar ki, müdafiə olun-
madı. Şuşada olan bəzi silahlı dəstələr 
Şuşadan çıxdı və faktiki olaraq Şuşa 
ermənilərə təslim edildi. Məhz bunun 
nəticəsində Azərbaycanda hakimiyyət 
böhranı yaşandı və AXC-Müsavat 
cütlüyü bundan istifadə edib qanunsuz 
yollarla hakimiyyəti uzaqlaşdırıb, hərbi 
çevriliş törədib hakimiyyətə gəldi. Şuşa 
və Laçının işğal altına düşməsi sırf 
AXC-Müsavat cütlüyünün xəyanətidir, 
satqınlığıdır...”.

Bəli, o dövr dövlətimizin başçısının 
çıxışında vurğuladığı kimi, milli rəzalət 
dövrü idi. AXC-Müsavat hakimiyyəti 
dünya miqyasında bəlkə də ən biabırçı 
hakimiyyətlərdən biri idi, bəlkə də 
birincisi idi. Ölkə əldən gedirdi, res-
publikada vətəndaş qarşıdurması pik 

həddə çatmışdı, torpaqlar işğal altına 
düşürdü, ancaq AXC-Müsavat cütlüyü 
yalnız öz mənafeyini, öz marağını 
düşünürdü. Hakimiyyətə gəlmiş anti-
milli ünsürlər Azərbaycanı demək olar 
ki, bütün beynəlxalq tərəfdaşlardan 
təcrid etdilər, həm xarici, həm daxili 
siyasətdə kobud səhvlər buraxdılar və 
cinayətlər törətdilər...

Lakin bütün bunlara baxmayaraq, 
işğalçı dövlət BMT TŞ-nın sözügedən 
qətnaməsinə məhəl qoymadı. 
Kəlbəcərlə yanaşı, digər rayonları-
mızın da azad edilməsi barədə adı 
çəkilən beynəlxalq təşkilatın qəbul 
etdiyi qətnamələrə adi kağız par-
çası kimi yanaşdı. Düşmən Vətən 
müharibəsindəki parlaq Qələbəmizə 
qədər olan uzun illər ərzində tapdaq 

altındakı yaşayış sahələrimizi, eləcə 
də Kəlbəcər və Laçın rayonlarını yerlə 
bir etdi, salamat bir bina, bir infrastruk-
tur belə saxlamadı. Bir sözlə, bütün 
yaşayış məntəqələrini xarabalığa çe-
virdi. Yeraltı və yerüstü sərvətlərimizi 
talan etdi. Erməni barbarlığı o 
həddə çatdı ki, hətta evlərin pəncərə 
çərçivələri, unitazları belə oğurlandı. 

Kəlbəcər rayonunun işğaldan 
azad olunmasını tarixi hadisə kimi 
dəyərləndirən və ərazi baxımından 
bizim ən böyük rayonlarımızdan biri 
olduğunu vurğulayan Azərbaycan 
Prezidenti İlham Əliyev çıxışlarının 
birində qeyd edib ki, Kəlbəcər bizim 
qədim torpağımızdır: “Kəlbəcərin tarixi 
abidələri bizim böyük sərvətimizdir. 
Həm məscidlər, həm kilsələr bizim 
tarixi sərvətimizdir. Azərbaycan 
xalqı onu yaxşı bilir və bütün dünya 
bilməlidir ki, Kəlbəcərdə mövcud 
olan kilsələr qədim Qafqaz Alba-
niyası dövlətinə məxsusdur. Bunu 
təsdiqləyən bir çox tarixi sənədlər 
var. Bu, heç kəsə sirr deyil. Sadəcə 
olaraq, erməni “tarixçiləri” və saxta-
karlar qədim alban kilsələrini saxta-
karlıqla erməniləşdiriblər, öz yazılarını 
oraya əlavə ediblər və bu kilsələri 

özününküləşdiriblər”. 
Mənfur düşmənin Kəlbəcəri 

işğal edərək, burada cinayətlər 
törətdiyini, qanunsuz məskunlaşma 
apardığını bildirən Prezident İlham 
Əliyev deyib: “Həm Ermənistan 
ərazisindən qanunsuz yollarla orada 
insanlar məskunlaşıb, həm də xarici 
ölkələrdən. Bu isə hərbi cinayətdir 
və Cenevrə Konvensiyasına görə 
hərbi cinayət sayılır. Biz düşməni 
məsuliyyətə cəlb edəcəyik, cavab 
verəcəkdir, bütün hərbi cinayətlərə 
görə, bütün dağıntılara görə. Mən 
Ağdam şəhərində olarkən bir salamat 
bina tapmadım, Füzulidə də həmçinin, 
Cəbrayılda da həmçinin. Hər tərəfi 
dağıdıblar, elə bil ki, vəhşi qəbilə keçib 
oradan”.

Bu gün bütün Qarabağ, o 
cümlədən Kəlbəcər və Laçın rayonları 
geniş tikinti-quruculuq meydanına 
çevrilib. Dövlətimizin başçısı və birinci 
xanım Kəlbəcərdə olarkən, Toğanalı-
Kəlbəcər avtomobil yolu üzərində 
Murovdağında inşa olunacaq 11,6 ki-
lometrlik tunelin təməlqoyma mərasimi 
keçirilib. 

Xatırladaq ki, Göygöl və Kəlbəcər 
rayonlarını birləşdirən avtomobil 
yolunun layihə uzunluğu 81 kilometr 
təşkil edir. Dövlət başçısının tapşı-
rığına əsasən avtomobil yolu Qara-
bağın inkişaf planı nəzərə alınmaqla 
2-4 hərəkət zolaqlı olmaqla 1-ci və 
2-ci texniki dərəcəyə uyğun olaraq 
inşa edilir. Layihənin 16-cı kilometr-
lik hissəsindən Murovdağ silsiləsi 
başlanır və yüksəklik 1900 metrdən 
Murovdağ zirvəsinədək 3260 metrə 
qədər artır. Ərazinin çətin relyefi 
və təhlükəsizlik məsələləri nəzərə 
alınaraq Murovdağ silsiləsinin altın-
dan 11,6 kilometrlik tunelin tikintisi 
nəzərdə tutulur. Bundan başqa, indi 
Kəlbəcərdəki Lev çayı üzərində 4,4 
MVt gücündə “Kəlbəcər-1” Kiçik Su 
Elektrik Stansiyası tamamilə yenidən 
qurulur, stansiyanın maşın zalı, aqre-

qatı, generatoru, idarəetmə panelləri, 
transformatorları yenilənir. Suyu hidro-
aqreqata ötürən dağıdılmış plastik su 
borusu 1,3 kilometr məsafədə metal 
borularla əvəz edilir. 

Beləliklə, ermənilər tərəfindən da-
ğıdılaraq yandırılan “Kəlbəcər-1” Kiçik 
Su Elektrik Stansiyası tam yenidən 
tikilir və işlərin qarşıdan gələn aylarda 
başa çatdırılması planlaşdırılır. Rayo-
nun energetika sisteminin bərpasında 
Prezident İlham Əliyev və birinci 
xanım Mehriban Əliyevanın Kəlbəcərə 
səfəri çərçivəsində 110/35/10 kV-
luq “Kəlbəcər” yarımstansiyasının 
istifadəyə verilməsi də mühüm önəm 
daşıyır. 

(ardı 3-cü səhifədə)

Ermənilər 30 il ərzində bizim torpaqlarımızı ancaq 
istismar edirdi, təbii sərvətləri talayırdı, evləri dağı-
dırdı, sökürdü. Sonra da deyirdi ki, bura erməni torpa-
ğıdır. Bura heç vaxt erməni torpağı olmayıb və bundan 
sonra heç vaxt olmayacaq. Bu, Azərbaycan torpağıdır. 
Biz azərbaycanlılar – bu torpaqların sahibləri qayıt-
mışıq. Düşməni torpağımızdan qovaraq, düşmən ordu-
sunu məhv edərək, qəhrəmanlıq, fədakarlıq göstərərək 
qayıtmışıq.

İlham ƏLİYEV 
Azərbaycan Respublikasının Prezidenti

Azərbaycan ötən il sentyabrın 27-də Ermənistan Ordusunun başladığı hücuma əks-
həmlə əməliyyatları ilə cavab verdi. Vətən müharibəsinin 44 günü ərzində Silahlı 
Qüvvələrimizin qarşısında duruş gətirə bilməyəcəyini, iflasa məhkum olacağını 

anlayan düşmən məğlubiyyətini etiraf etmək məcburiyyətində qaldı, keçən il noyabrın 10-da 
isə Azərbaycan, Rusiya prezidentləri və Ermənistan baş naziri tərəfindən üçtərəfli bəyanat 
imzalandı. Bununla da 30 ildən artıq davam edən münaqişəyə, torpaqlarımızın işğalına 
son qoyuldu, Cənubi Qafqaz bölgəsinin gələcək inkişafına yönələn fəaliyyətin yeni formatı 
şərtləndirildi. Bəyanatın müddəalarına uyğun olaraq, Dağlıq Qarabağ münaqişəsi zonasın-
da atəşin və bütün hərbi əməliyyatların dayandırılması elan edildi. Ötən il dekabrın 1-dək 
Kəlbəcər, Ağdam və Laçın rayonları mərhələ-mərhələ Azərbaycan Respublikasına qaytarıldı.

Şərqi Zəngəzur və Qarabağ 
sürətlə yenidən qurulur

A.Ə.Aslanovun 1-ci dərəcəli “Vətənə xidmətə 
görə” ordeni ilə təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 109-cu maddəsinin 23-cü bəndini 

rəhbər tutaraq qərara alıram:
Azərbaycan Respublikasında mətbuat sahəsində uzunmüddətli səmərəli 

fəaliyyətinə görə Aslan Əhməd oğlu Aslanov 1-ci dərəcəli “Vətənə xidmətə görə” 
 ordeni ilə təltif edilsin.

İlham ƏLİYEV 
Azərbaycan Respublikasının Prezidenti

  Bakı şəhəri, 18 avqust 2021-ci il 

Bakı şəhərinin Nizami rayonu ərazisində avtomobil 
yollarının yenidən qurulması işlərinin davam 
etdirilməsi ilə bağlı əlavə tədbirlər haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. Bakı şəhərinin Nizami rayonu 
ərazisində avtomobil yollarının yenidən 
qurulması işlərinin davam etdirilməsi 
məqsədilə “Azərbaycan Respublikasının 
2021-ci il dövlət büdcəsində dövlət əsaslı 
vəsait qoyuluşu (investisiya xərcləri) üçün 
nəzərdə tutulan vəsaitin bölgüsü”nün 
 1.1.14-cü yarımbəndində göstərilmiş 
məbləğin 1,6 milyon (bir milyon altı yüz min) 
manatı Azərbaycan Avtomobil Yolları Dövlət 

Agentliyinə ayrılsın.
2. Azərbaycan Respublikasının Maliyyə 

Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 18 avqust 2021-ci il 

Azərbaycan Respublikası Prezidentinin 2014-cü il 18 noyabr 
tarixli 869 nömrəli Sərəncamı ilə təsdiq edilmiş “Azərbaycan 

Respublikası dövlət büdcəsinin vəsaiti hesabına saxlanılan 
Azərbaycan Respublikasının prokurorluq işçilərinin və 
prokurorluq orqanlarına işə götürülən digər işçilərin  

ştat sayı həddi”ndə dəyişiklik edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. Azərbaycan Respublikası Prezidenti-
nin 2014-cü il 18 noyabr tarixli 869 nömrəli 
Sərəncamı (Azərbaycan Respublikasının 
Qanunvericilik Toplusu, 2014, № 11, maddə 
1471) ilə təsdiq edilmiş “Azərbaycan Res-
publikası dövlət büdcəsinin vəsaiti hesabına 
saxlanılan Azərbaycan Respublikasının 
prokurorluq işçilərinin və prokurorluq orqan-
larına işə götürülən digər işçilərin ştat sayı 
həddi”ndə dəyişikliklər təsdiq edilsin. 

2. Bu Sərəncamın 1-ci hissəsi ilə bağlı 
maliyyələşdirmə məsələləri Azərbaycan Res-
publikasının dövlət büdcəsində Azərbaycan 
Respublikası prokurorluq orqanlarının 
saxlanılması üçün nəzərdə tutulmuş vəsait 
hesabına həyata keçirilsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 18 avqust 2021-ci il 

Türkiyə mediası Azərbaycan 
Prezidentinin Kəlbəcər və Laçın 
rayonlarına səfərini geniş işıqlandırıb

Azərbaycan Respublikasının  Prezidenti 
İlham Əliyevin və birinci xanım 
Mehriban Əliyevanın avqustun 16-

da Kəlbəcər və Laçın rayonlarına səfəri 
Türkiyənin aparıcı kütləvi informasiya 
vasitələri tərəfindən geniş işıqlandırılıb. 
AZƏRTAC xəbər verir ki, Anadolu agent-
liyi, “TRT Haber”, “TRT Avaz”, “Haber 
Global” telekanalları, “Sabah”, “Yeni akıt”, 
“Hüriyyət”, “Milliyet” qəzetləri və digər me-
dia qurumları səfərin təfərrüatlarını türkdilli 
ictimaiyyətə geniş şəkildə çatdırıblar.

Anadolu Agentliyi yaydığı videomateri-
alda dövlətimizin başçısı İlham Əliyevin öz 
səsi ilə səfər və onun təfərrüatı barədə türk-
dilli ictimaiyyətə məlumat çatdırıb. Bölgənin 
füsunkar gözəlliyi, Prezident İlham Əliyevin 
Kəlbəcərdə dövlət bayrağımızı yüksəltməsi, 
dövlətimizin başçısının yerli sakinlər, eləcə 
də arıçılarla görüşü və səmimi söhbəti orijinal 
kadrlar əsasında materialda əksini tapıb. Bu 
videomaterial digər media qurumları tərəfindən 
də sürətlə yayılıb.

“TRT haber” telekanalının saytında səfərlə 
bağlı fotosessiya təqdim olunub.

“Haber global” telekanalı səfərlə bağlı geniş 
videomaterial yayıb. 

“Sabah” qəzeti Prezident İlham Əliyevin 
səfər çərçivəsindəki çıxışları, fikir və 
mülahizələri əsasında analitik təhlil aparıb. 
Yazıda Azərbaycana qarşı həyata keçirilmiş 
işğalçılıq siyasəti və sərgilənən ədalətsizlik 
faktlarla oxuculara çatdırılıb. 

Qeyd edək ki, Türkiyənin nüfuzlu kütləvi 
informasiya vasitələri Azərbaycan Respublika-
sının Prezidenti İlham Əliyevin avqustun 14-də 
“CNN türk” televiziya kanalına müsahibəsini də 
geniş işıqlandırıb.

Bütün materiallarda müzəffər Ali Baş 
Komandan İlham Əliyevin rəhbərliyi ilə 
qəhrəman Azərbaycan Ordusunun 44 günlük 
Vətən müharibəsində qazandığı rəşadət, işğal 
altındakı torpaqlarımızın düşməndən cəsarətlə 
alınması, zalım düşmənin törətdiyi vəhşiliklər, 
azad olunan bölgələrimizdə həyata keçirilən 
geniş quruculuq və bərpa işləri, böyük qayıdışa 
qərarlı hazırlıq məsələləri əksini tapıb. 



Dövlət başçısı Azərbaycanın 
sülh tərəfdarı olduğunu  

bir daha bəyan etdi

Ölkəmizin rəhbəri bu günə qədər verdiyi 
bütün müsahibələrində olduğu kimi, bu dəfə 
də ermənilərin 30 ilə yaxın apardığı işğalçı 
siyasətindən və törətdikləri vəhşilikdən ətraflı 
danışdı. Eyni zamanda, şanlı qələbəmizdən 
sonra bu bölgədə mövcud olan vəziyyəti 
dünya ictimaiyyətinin diqqətinə çatdırdı. 
Ermənistanı ötən il noyabrın 10- da imza-
lanmış üçtərəfli bəyanatın bəndlərini yerinə 
yetirməyə çağıran Prezident hazırda bu 
razılaşmanı pozmağa çalışan kifayət qədər 
revanşist qüvvələrin olduğunu dedi. Xüsusilə, 
Ermənistanın hazırki müdafiə naziri son 
günlər sərsəm fikirlər söyləməyə başlayıb. 

Ermənistanın Müdafiə Nazirliyi 
Xankəndiyə, eləcə də Rusiya sülhməramlı 
qüvvələrinin nəzarəti altında olan ərazilərə 
hərbiçilər göndərir və bu qüvvələr ərazidə 
təxribatlar törədir, Azərbaycan Silahlı 
Qüvvələrinin mövqelərini atəşə tuturlar. 
Respublikamızın rəhbəri Ermənistanın siyasi 
və hərbi rəhbərliyinə, təxribatla məşgul olan 
qüvvələrə ciddi xəbərdarlıq etdi və bildirdi ki, 
onlar 44 günlük müharibə zamanı düşdükləri 
vəziyyəti unutmasınlar. Əgər erməni faşizmi 
yenidən baş qaldırmağa cürət etsə, onla-
rın başları yenidən əziləcək. Qarabağda 
ermənilərin hər bir hərəkəti və fəaliyyəti 
Azərbaycanın hərbi qüvvələrinin tam 
nəzarətindədir. Əgər erməni hərbiçiləri ciddi 
təxribat törədərlərsə, Azərbaycan tərəfindən 
adekvat tədbirlər görüləcək. Bununla bağlı 
bölgədə antiterror əməliyyatları aparmağa 
tam hüququmuz var.

Dövlət başçısı Rusiyanın da bölgədəki 
fəaliyyətinə toxundu. Dedi ki, Rusiya 
Ermənistana təzyiq göstərməli, erməni 
hərbiçilərinin bölgəyə göndərilməsinə yol 
verməməli, onları silahla təmin etməməlidir. 
Lakin biz bunun əksini görürük. Rusiyanın 
müdafiə naziri öz çıxışında Ermənistan 
ordusunun silahla təmin olunacağını vurğula-
mışdı. Bu isə təhlükəli bir addımdır. Bölgədə 
sülhün bərqərar olmasına təhlükədir. Bu, 
eləcə də Ermənistandakı revanşist qüvvələrin 
baş qaldırmasına səbəb ola bilər. Ölkə baş-
çısı bu istiqamətdə Rusiyadan gözləntilərinin 
olduğunu, eləcə də Rusiya sülhməramlı 
qüvvələrinin öz missiyasını layiqincə yerinə 

yetirməli olduqlarını vurğuladı. Sülhməramlı 
qüvvələr üçtərəfli bəyanata uyğun olaraq, 
erməni hərbçilərinin bölgədən tam çıxarıl-
masına və əlavə qüvvələrin bu regiona ayaq 
açmamasına nəzarət etməlidirlər. Təəssüf 
ki, biz bunun şahidi olmuruq. Ölkə başçısı 
bununla əlaqədar Rusiya və Ermənistan 
tərəfinə rəsmi məlumat verildiyini bildirdi.

Azərbaycan dövləti üçtərəfli bəyanatın 
bütün bəndlərinə əməl edir, qarşı tərəfləri də 
bu şərtləri yerinə yetirməyə çağırır. Bütün 
dünyanın da qəbul etdiyi Zəngəzur dəhlizinin 
açılması ilə Ermənistan da daxil olmaqla, 
region dövlətlərinin hamısı fayda qazanar. 
Ermənistanın Rusiya və İranla dəmir yolu 
əlaqəsi yaranar. Mərkəzi Asiya dövlətləri də 
bu dəhliz vasitəsilə Türkiyə və Avropaya qısa 
yolla quru əlaqələr yaradar. Beləliklə, bu, 
beynəlxalq iqtisadi əlaqələrin qurulmasına 
böyük töhfə olar. 

Müsahibədə Azərbaycan vətəndaşı olan 
ermənilərin cəmiyyətimizə inteqrasiya oluna 
biləcəyindən də söhbət açıldı. Azərbaycan 
çoxmillətli, tolerant bir dövlətdir, müxtəlif 
millətlərin nümayəndələri bir ailə kimi yaşa-
yırlar. Hətta Bakı da daxil olmaqla, regionla-
rımızda çoxlu sayda erməni firavan şəkildə 
yaşayır. Qarabağda yaşayan Azərbaycan 
vətəndaşı olan ermənilər də bundan yarar-
lana bilərlər. Sadəcə Azərbaycan qanunları 
ilə yaşamaq istəyini bildirməlidirlər. Əgər 
bunu etsələr, digər xalqların nümayəndələri 
kimi, Azərbaycanda gözəl həyat sürə bilərlər. 
Ermənilər başa düşməlidirlər ki, Xankəndi 
mütləq Azərbaycanın idarəçiliyinə keçəcək. 
Bu, dövlətimizin heç vaxt dəyişməyəcək 
mövqeyidir. 

Prezident İlham Əliyev bu müsahibəsində 
dünya ictimaiyyətinə bir daha Azərbaycanın 
güclü, eyni zamanda, sülhün, dostluğun 
tərəfdarı olan bir dövlət olduğunu bəyan etdi. 

Kamilə ƏLİYEVA, 
Milli Məclisin deputatı,  

BDU-nun kafedra müdiri, professor

Cənubi Qafqazın gələcək inkişafı 
sülh və sabitlikdən keçir

– Azərbaycan Prezidentinin müsahibədə 
səsləndirdiyi fikirlər, eyni zamanda, 
həqiqətlərin dünya ictimaiyyətinə çatdırıl-
ması, ermənilərin qara piar kampaniyasının 
fiaskoya uğradılması baxımından vacibdir. 
Dövlət başçısı sülh müqaviləsinin imzalan-
ması, regionda kommunikasiya xətlərinin 
bərpa olunması və əməkdaşlığın təmini ilə 
əlaqədar Azərbaycan dövlətinin strateji ba-
xışlarını bir daha ortaya qoydu. Azərbaycan 
sülh müqaviləsinin imzalanmasının, bölgədə 
çoxşaxəli əməkdaşlıq mühitinin yaradılması 
tərəfdarıdır.

Zəngəzur dəhlizinin yaradılması məsələsi 
də olduqca aktual və vacibdir. Bu, regionda 
bütün xalqların və dövlətlərin maraqlarına 
tam cavab verir. Belə bir şəraitdə Ermənistan 
isə konkret mövqe ortaya qoymalıdır. Yəni 
ərazi iddiasından əl çəkməli, ölkəmizin ərazi 

bütövlüyünü tanımalı və sülh müqaviləsini 
imzalamalıdır.

Başlıcası, Ermənistan üçtərəfli bəyanatın 
tələblərini tam yerinə yetirməlidir. Məğlub 
ölkənin hərbi-siyasi rəhbərliyi anlamalıdır 
ki, istənilən təxribat cəhdinin və qeyri-qa-
nuni fəaliyyətin qarşısı alınacaq. Ali Baş 
Komandanımızın qeyd etdiyi kimi, “əgər 
yenə də erməni faşizmi baş qaldırmağa 
cəhd belə göstərsə, biz onun başını bir daha 
əzəcəyik. İkinci Qarabağ müharibəsindəki 
məğlubiyyət onlar üçün dərs olmalıdır”. Ona 
görə də Ermənistan regionda vəziyyətin 
gərginləşməsinə xidmət edən addımlardan 
çəkinməlidir. Cənubi Qafqazın gələcək inkişa-
fı sülh və sabitlikdən keçir.

Hazırladı: 
R.TAHİR, “Xalq qəzeti”

İstanbulda keçirilən “IDEF - 2021” 
Beynəlxalq Müdafiə Sənayesi 
Sərgisi davam edir. Azərbaycan 
sərgidə öz müdafiə sənayesi 
məhsulları ilə təmsil olunur. 
Digər illərdən fərqli olaraq bu il 
ölkəmiz sərgidə 44 günlük Vətən 
müharibəsində istifadə olunan 
silahları da nümayiş etdirir.

Bundan əlavə builki məhsullar arasında 
yeniliklərdən biri də snayper tüfəngidir ki, onu 
digər silahlardan fərqləndirən xüsusiyyəti 
odur ki, iki min metr məsafədə hədəfi vurur 
və adi snayper silahlarından fərqli olaraq 
güllə deyil, mərmi atır. Belə ki, mərmi iki 

min metrlik məsafədə on metrlik radiusda 
hədəfi tamamilə məhv edir. Bundan əlavə 
Azərbaycan stendində müxtəlif çaplı toplar, 
silahlar, əl qumbaraları, kombinə olunmuş 
döyüş patronları və digər döyüş ləvazimatları 
sərgilənir.  Bir çox ölkənin təmsil olunduğu 
tədbirdə Azərbaycan stendinə xüsusi maraq 
göstərilir. 

Tədbir avqustun 20-dək davam edəcək.

Dövlət başçımızın bir neçə gün əvvəl “CNN Türk” televiziya 
kanalına verdiyi müsahibənin qəzet variantını oxuyarkən 
iki xüsusi məqam yadıma düşdü. Birinci məqam Avropa 

təfəkkürü ilə bağlıdır. Böyük Britaniyanın görkəmli ictimai-
siyasi xadimlərindən olan Uilyam Çörçill deyirmiş ki, ləyaqətli  
və əxlaqlı insanlar bu  hissləri ağır artilleriya hücumları altında 
olarkən də unutmurlar. Yəni o insanlar müharibənin ən ağır 
məqamlarından da ləyaqətli və əxlaqlı şəkildə çıxırlar.

İkinci məqam isə türk əxlaqı və 
düşüncə tərzi  ilə bağlıdır. Türklərin də 
iştirak etdiyi müharibədən bəhs edən 
tarixi filmdə belə bir məqam var. Ağır 
yaralanmış əsgəri təcili olaraq döyüş 
meydanından çıxarmaq lazımdır. 
Döyüşçü yoldaşları onu çiyinlərinə 
götürmək istəyəndə türk əsgər deyir:  
“Abi, yanan otları söndürün, son-
ra məni götürün”. Dostları yanğını 
söndürmək üçün vaxtın olmadığını 
deyəndə, əsgər yenidən xahiş edir: 
“Söndürün ki, burdan bir türkün keçdiyi 
bilinsin”. 

… Prezident İlham Əliyev təkcə 
44 günlük Vətən müharibəsində deyil, 
ümumiyyətlə, bütün siyasi fəaliyyəti 
dövründə həm ali ləyaqət və əxlaq 
nümayiş etdirdi, həm də  görkəmli türk 
sərkərdəsi olaraq, kiminsə günahsız 
yerə yanmasına imkan vermədi. Az-
ğın, pozğun və quzğun düşmən hamı-
nın yuxuda olduğu bir vaxtda Gəncəni 
ən ağır silahlardan atəşə tutanda 
nəinki sadə insanlar, hətta ictimai 
xadimlər və yaradıcı ziyalılar da sosial 
şəbəkələrdə üsyankarcasına çağırışlar 
səsləndirirdilər ki, Xankəndi darma-
dağın edilsin. O insanları da başa 
düşmək olardı, Xankəndinə  – hərbi 
obyektlər olmayan əraziyə bir güllə 
belə atılmasına icazə verməyən İlham 
Əliyevi də. O çağırışı səsləndirənlər 
körpə uşaqların, köməksiz qadın və 
qocaların, yuxuda olan şəhərin oda 
qalanmasına etiraz edəndə haqlı 
idilərsə, İlham Əliyev də insan qanı 
içən erməni siyasətçilərindən nə qədər 
ucada olduğunu sübut edəndə haqlı 
idi. 

Dövlət başçımız bu məqamları 
“CNN Türk”-ə müsahibəsində də yada 
salmışdır. O, müharibə dövründə  
dəfələrlə  deyirdi ki, Paşinyan özü 
mənə tarix versin, təqvim versin ki, 
nə zaman bizim torpaqlarımızdan 
rədd olur, həmin gün biz müharibəni 
dayandırırıq.Yəni Azərbaycan rəhbəri 
qan tökülməsini istəmədiyini dəfələrlə 
xatırlatmışdı. Gözünü Xocalıda tökül-
müş günahsız qanlar tutmuş düşmən 
isə, Azərbaycan liderinin humanist 
çağırışını qulaqardına vurmaqdan 
məmnunluq  hiss edirdi. Amma o 
məmnunluq uzun çəkmədi. Darma-

dağın olan Ermənistan ordusunun 
rəhbərliyi Nikol Paşinyana başa saldı 
ki, daha tab gətirə bilmirik. Paşin-
yan  “oldu, noyabrın 9-da çıxırıq” 
deyən kimi Azərbaycan rəhbərliyi 
hərbi əməliyyatları dayandırdı. Yəni 
onlar özləri ləyaqət və əxlaqlarını 
ayaq altına atdılar. Prezident “CNN 
Türk”-ə müsahibəsində xatırladır:  
“Biz dayandıq, yenə də sözümüzə 
əməl etdik və dərinə getmədik. Yəni, 
ermənilərdən fərqli olaraq biz etnik 
təmizləmə aparmadıq, hərbi cinayət 
törətmədik, müharibəni ləyaqətlə apar-
dıq, mülki şəxsləri vurmadıq. Hətta 
erməni əsgərlərini lazımsız yerə məhv 
etmədik”. 

Hələ bu harasıdır? Ermənistan 
rəhbərliyi məlum üçtərəfli bəyanatın 
imzalanmasından bir ay son-
ra Azərbaycan ərazisinə böyük 
bir təxribat qrupu  göndərmişdi: 
 “Onlar həbs olundu, halbuki məhv 
edilə bilərdilər. Çünki onlar bizim 
4 hərbçimizi öldürdülər, amma biz 
onlara dəymədik. Yəni, müharibənin 
öz qanunları var və hər şey gərək 
ləyaqətlə olsun. Müharibədə də, mülki 
həyatda da, məişətdə də, evdə də, 
işdə də, siyasətdə də ləyaqət əsas 
prinsiplərdən biri olmalıdır. Ona görə 
indiki şəraitdə, əlbəttə ki, bizim başqa 
planlarımız var. Ancaq İkinci Qarabağ 
savaşı Azərbaycan xalqının tarixində 
əbədi qalacaq”.

Yuxarıda xatırlatdığımız kimi, 
Ermənistan rəhbərliyi artıq öz qa-
çılmaz məğlubiyyətini dərk edərək 
bizi durdurmaq və mülki əhaliyə 
böyük zərər vermək üçün şəhər və 
kəndlərimizi ballistik raketlərlə, artille-
riya qurğuları ilə daim atəşə tuturdu. 
Bunun nəticəsində 100-dən çox mülki 
şəxs, o cümlədən qadınlar və uşaqlar 
həlak olmuşdular.  Gəncə, Bərdə, 
Ağdam, Goranboy, Naftalan, Tərtər, 
Füzuli və digər bölgələrimizi hər gün 
atəşə tuturdular. Prezident xatırladır: 
“Tərtər şəhərinə, – o qədər də böyük 
şəhər deyil, – 20 minə yaxın raket düş-
müşdür. Ancaq Azərbaycan xalqının 
iradəsini qıra bilmədilər. Öz yaxınları-
nı, öz qohumlarını, əqrəbalarını itirmiş 
insanlar da deyirdilər ki, ancaq irəli 
getməliyik. Yəni, ermənilərin bu qeyri-

insani davranışı da onlara heç bir 
xeyir, mənfəət gətirmədi, sadəcə ola-
raq, dünyanın gözü qarşısında özlərini 
növbəti dəfə vəhşilər kimi göstərdilər. 
Biz isə buna cavab vermədik, onun 
üçün Ermənistan tərəfində mülki əhali 
arasında itkilər çox azdır, təqribən 30 
civarında və onların böyük əksəriyyəti 
savaşda iştirak edənlərdir”. 

Biz artıq dünya ictimaiyyətinə 
sübut etmişik ki, 44 günlük müharibə 
dövründə Qarabağ bölgəsində – 
ermənilərin işğalı altında olan yerlərdə 
və onların yaşadıqları yerlərdə heç 
bir dağıntılar olmamışdır. Yəni, bu, bir 
daha onu göstərir ki, biz müharibəni 
də ləyaqətlə aparmışıq və savaşa xas 
olan bütün qaydalara riayət etmişik. 
Bəs onlar müharibə qanunlarına 
necə əməl ediblər? Prezident xatır-
ladır: “Ağdam şəhəri yoxdur. Ağdam 
şəhərində 30 mindən çox insan yaşa-
yırdı. Şəhərdə bir dənə salamat bina 
qalmamışdır. Yəni, bütün binaları işğal 
dövründə erməni vəhşiləri yerlə bir 
etmişlər. Həmçinin Füzuli şəhəri də, 
digər şəhərlər və bütün kəndlər də. İn-
sanlar yüz kilometrlərlə yol qət edirlər 
və yol boyunca görür ki, sağ-sol, hər 
tərəf dağıdılıb, yəni, qayıtmağa yer 
yoxdur. Eyni zamanda, ermənilər 
orada yüz minlərlə mina basdırıb. 
Müharibə başa çatandan sonra – 10 
noyabr tarixindən bu günə qədər 150-
dən çox mülki şəxs və hərbçi minaya 
düşərək ya həlak olub, ya da ki, öz 
sağlamlığını itirib”. 

Təbii ki, tarixin bütün 
dönəmlərində, bütün ölkələr və ya 
xalqlar arasındakı müharibələr gec-
tez sülh ilə başa çatıb. Azərbaycan 
rəhbərliyi həmin prosesin mümkün 
qədər tezləşdirilməsinə çalışır : “Mən 
bir neçə dəfə öz sözümü açıq demiş-
dim ki, biz istəyirik Ermənistanla sülh 
müqaviləsi imzalansın. Ermənistan 

və Azərbaycan bir-birilərinin ərazi 
bütövlüyünü tanısınlar və sərhədlərin 
delimitasiyası, yəni, müəyyən edilməsi 
prosesi də başlasın. Ancaq bu günə 
qədər Ermənistandan müsbət ca-
vab almamışıq. Belə görünür ki, 
Ermənistan buna hazır deyil, ya da 
bunun əleyhinədir. Mən söylədim ki, 
bu, böyük yanlışlıq olar və onlar özləri 
də peşman olacaqlar. Çünki biz bu 
təklifi masa üzərində əbədi saxlamalı 
deyilik”. 

İşğalçı ölkənin bu rüsvayçı 
məğlubiyyətdən sonra nə etmək 
istədiyi, əsl marağının nədən ibarət 
olduğu hələ ki, heç kəsə məlum deyil. 
Azərbaycanın indiki marağının nədən 
ibarət olduğunu isə dövlət başçımız 
növbəti dəfə təkrar edir: “Cənubi 
Qafqazda uzun fasilədən sonra 
sülhün təmin edilməsi bizim maraqla-
rımıza cavab verir. Hesab edirəm ki, 
Ermənistanın da maraqlarına cavab 
verir. Çünki Zəngəzur dəhlizi onların 
da maraqlarına xidmət edəcək. Onlar 
da dəmir yolu ilə həm İranla, həm Ru-
siya ilə əlaqə yarada bilərlər. Bu günə 
qədər bu əlaqə yoxdur və onlar üçün 
də yeni fürsətlər ortaya çıxacaq”.

Bax, belə. Gündəlik həyatda, 
ictimai fəaliyyətdə və hətta məişət 
proseslərində ləyaqəti, əxlaqı gözləyə 
bilməyən insanların müharibə 
şəraitində həmin dəyərlərə hörmətlə 
yanaşa bilməməsi tamamilə təbiidir. 
Elə bizim dövlətin  bütün dünyanın 
diqqət mərkəzində olan proseslərdə 
özünəməxsus ləyaqət və mükəmməl 
əxlaq nümayiş etdirməsi də tamamilə 
təbiidir. Çünki biz türk etnosu, 
Azərbaycan xalqı olaraq, min illər boyu 
həmin dəyərləri şərəflə daşımışıq. 

İttifaq MİRZƏBƏYLİ,  
“Xalq qəzeti” 

(əvvəli 1-ci səhifədə)

Dövlətimizin başçısı işğaldan 
azad edilmiş ərazilərin ən qısa 
vaxtda Azərbaycanın ümumi enerji 
sisteminə qoşulması, bu ərazilərin 
dayanıqlı və fasiləsiz elektrik enerjisi 
ilə təchiz edilməsi məsələsinə xüsusi 
diqqətlə yanaşır. Bunun nəticəsidir ki, 
bu istiqamətdə işğaldan azad edil-
miş bütün yaşayış məntəqələrində, 
o cümlədən Kəlbəcər rayonunda 
genişmiqyaslı işlər həyata keçirilir. 
110/35/10 kV-luq “Kəlbəcər” yarıms-
tansiyasının qısa müddətə inşası 
həyata keçirilən layihələrdən biridir.

Kəlbəcər rayonunun Qamışlı kəndi 
ərazisində müasir avadanlıqlarla 
təchiz olunaraq inşa edilən yeni ya-
rımstansiyada 80 MVA gücündə yeni 
transformatorlar quraşdırılıb. Yarıms-
tansiyada 110 kilovoltluq açıq, 35 və 
10 kilovoltluq qapalı paylayıcı qurğular 
yaradılıb. “Kəlbəcər” yarımstansiyası 
məsafədən idarəolunan SCADA Dis-
petçer İdarəetmə sisteminə qoşulub 
və bunun üçün yeni idarəetmə binası 
tikilib. Burada ən yeni rəqəmsal texno-
logiyalardan istifadə edilib.

Burada onu da qeyd edək ki, 
ermənilər tərəfindən enerji sistemi 
tamamilə dağıdılan Kəlbəcər rayonuna 
Daşkəsəndən 70 kilometr məsafədə 
110 kV-luq yüksəkgərginlikli ikidövrəli 

elektrikötürmə xətti çəkilib. Murov da-
ğını aşmaqla çəkilən xəttin bəzi anker 
dayaqları dəniz səviyyəsindən 3400 
metr yüksəklikdə quraşdırılıb.

Prezident İlham Əliyev və birinci 
 xanım Mehriban Əliyeva Laçında 
olarkən, burada hava limanının 
təməlini qoyublar. Tədbirdə çıxış 
edən dövlətimizin başçısı deyib: “Bu 
gün azad edilmiş torpaqlarda böyük 
infrastruktur obyektinin təməli qoyulur. 
Laçın rayonunda beynəlxalq hava li-
manının tikintisinə start verilir. Bu hava 
limanının tikintisi mənim tərəfimdən 
bir müddət əvvəl elan edilmişdir. 
Demişdim ki, azad edilmiş torpaqlarda 
üç beynəlxalq hava limanı tikiləcək. 
Artıq Füzulidə və Zəngilanda bu işlərə 
start verildi. Füzuli Beynəlxalq Hava 
Limanı bu ilin sonuna, ya da gələn ilin 
əvvəlinə istismara tam hazır olacaq.

Zəngilanda da işlərə start verildi, 
mən şəxsən Zəngilan Beynəlxalq 
Hava Limanının təməlini qoydum. 
Zəngilan hava limanının istifadəyə 
verilməsi tarixi yəqin ki, 2022-ci il ola-
caq. Kəlbəcər və Laçın rayonlarında, 
- mən müharibə başa çatandan sonra 
elan etmişdim, - yer axtarılacaq və 
beynəlxalq hava limanı tikiləcək. Yerin 
axtarışı, əlbəttə ki, çox vaxt apardı. 
Çünki Kəlbəcər və Laçın rayonlarının 
relyefi elədir ki, burada düzən yer tap-
maq mümkün deyil. Baxmayaraq ki, 
hər iki rayonun çox geniş ərazisi var, - 

dağlar, meşələr, dərələr, təpələr, - düz 
yer demək olar ki, yoxdur. Yeganə bu 
yer seçildi ki, burada yenə də böyük 
torpaq işləri aparmaqla hava limanının 
tikilməsi mümkündür”. 

Qeyd edək ki, rayonun Qorçu 
kəndinin ərazisində inşa ediləcək hava 
limanı bir neçə mühüm amili özündə 
ehtiva edir. İlk növbədə, şübhəsiz 
ki, burada aeroportun tikilməsi 
ümumilikdə bölgənin sosial-iqtisadi 
inkişafına təkan verəcək, turizm poten-
sialının artırılmasına səbəb olacaq. 

Laçın hava limanının inşası, həm 
də işğaldan azad edilmiş tarixi torpaq-
larımızda aparılan abadlıq-quruculuq 
işlərinin miqyasını göstərir. Olduqca 
mühüm strateji əhəmiyyətə malik 
olan bu aeroport logistik mərkəzlərin 
yaradılmasına da töhfə verəcək. 
Laçın hava limanı Azərbaycanın dəniz 
səviyyəsindən ən hündürdə yerləşən 
aeroportu olacaq. Uçuş-enmə zolağı-
nın uzunluğu 3 kilometr təşkil edəcək 
hava limanında 6 təyyarə dayanaca-
ğının inşası nəzərdə tutulur. Bu hava 
limanı Kəlbəcər rayonu ərazisinə hava 
nəqliyyatı ilə gediş-gəlişi asanlaşdıra-
caq.

Azərbaycan Prezidentinin La-
çın Beynəlxalq Hava Limanının 
təməlqoyma mərasimində qeyd etdiyi 
kimi, azad edilmiş bölgələrin - Şərqi 
Zəngəzurun, Qarabağın bərpası, in-
sanların bu zonaya qaytarılması üçün 

yeni imkanlar açılır. Bu tikinti işlərinin 
maksimum qısa müddətdə aparılması 
nəzərdə tutulur. Amma bu, o qədər 
də asan məsələ deyil. Çünki mal-
materialların gətirilməsi üçün logistik 
problemlər var: “İndi yay başa çatır, bir 
müddətdən – oktyabr ayından sonra 
buralarda qar yağacaq. Ona görə yol-
lardan istifadə çətinləşəcək. Hər halda, 
bu gün bu tarixi hadisə baş verir, biz 
Laçın Beynəlxalq Hava Limanının 
tikintisinə start veririk. Hesab edirəm 
ki, bu, bir çoxları üçün gözlənilməz 
oldu. Bəziləri bunu möcüzə hesab 
edirdilər. Çünki sovet dövründə heç 
vaxt bu bölgədə–Kəlbəcər–Laçın 
zonasında hava limanı olmayıb. Məhz 
bu səbəbə görə. Çünki çox bahalı bir 
layihə ola bilərdi və məqbul yer də tap-
maq mümkün deyil. Ancaq biz bunu 
edirik. Müstəqil Azərbaycan dövləti 
buna da qadirdir. Buna texniki imkan-
larımız da, maliyyə imkanlarımız da və 
güclü iradəmiz də var”. 

Beləliklə, Zəngilan, Laçın və Füzuli 
hava limanlarının inşa edilməsi və is-
tismara verilməsi bölgənin canlanma-
sına, həm yük, həm sərnişin daşıma-
sına, həm də Azərbaycanın öz hərbi 
gücünü artırmağa, hərbi infrastrukturu 
yaratmağa böyük töhfə verəcək. 

Vaqif BAYRAMOV, 
“Xalq qəzeti”

Mən Şuşanı Azərbaycanın Mədəniyyət Paytaxtı elan etdim. 
Ancaq bütün digər şəhərlər də mənim üçün, bütün Azərbaycan 
xalqı üçün Şuşa qədər əzizdir və doğmadır. Hər qarış  torpaq 
bizim torpaqdır və onları biz azad etməli idik. Bu, xalq 
 qarşısında, tarix qarşısında, gələcək nəsillər qarşısında bizim 
 borcumuz idi və biz bu borcu şərəflə yerinə yetirdik.

İlham ƏLİYEV 
Azərbaycan Respublikasının Prezidenti

Müharibənin 
öz qanunları var... Prezident İlham Əliyev  “CNN Türk”  

telekanalına  müsahibəsində dünya 
ictimaiyyətinə, ermənilərə və onların  
havadarlarına  kifayət qədər açıq 
mesajlar verdi.

“Prezident İlham Əliyev “CNN Türk” televiziya ka-
nalına müsahibəsində yeni şəraitdə Azərbaycanın 
hədəfləri, regiondaki vəziyyət ilə əlaqədar əhəmiyyətli 
məqamlara toxundu, beynəlxalq auditoriyaya aydın 
və dəqiq mesajlar verdi. Dövlət başçısı Azərbaycanın 
öz milli maraqlarının və ərazi bütövlüyünün qorunma-
sında prinsipial mövqedə olduğunu birmənalı şəkildə 
ifadə etdi. Bir daha şahidi olduq ki, ölkəmizin mövqeyi 
qətiyyətli və dəyişməzdir”. Milli Məclisin deputatı Fatma 
Yıldırım mediaya bu açıqlamasının davamında bildirib:

Sərgidə Azərbaycanın stendinə 
xüsusi maraq var

Şərqi Zəngəzur və Qarabağ sürətlə yenidən qurulur

USER 2
Машинописный текст
 Xalq qəzeti.- 2021.- 19 avqust.- S.1;3.

USER 2
Машинописный текст

USER 2
Машинописный текст




